
ABSTRACT 
Superstition in Islamic society has evolved into a profound intellectual and moral crisis that exerts negative influences on individual beliefs, behavioral patterns, and the overall social structure. This tendency thrives when individuals surrender their intellectual freedom and rational capacity to myths, uncertainties, and inherited dogmas. Essentially, superstition represents a psychological condition born of fear, ignorance, and weak faith. With in society, superstition fosters class disparities, exploitation, and stagnation. It reinforces intellectual backwardness, consequently depriving the community of scientific and philosophical progress. The fundamental causes of this phenomenon include ignorance, educational underdevelopment, intellectual uncertainty, and a lack of genuine religious awareness. Moreover, familial upbringing, historical traditions, and social fears further strengthen its roots. At times, personal failures and social pressures drive individuals toward superstitious beliefs as a means to rationalize their weaknesses or misfortunes. According to Islamic teachings, the eradication of superstition is attainable through complete faith and trust in Allah, acceptance of divine destiny, the promotion of knowledge, intellectual refinement, and collective moral reform.
Keywords: Superstition, Islamic Society, Social Effects, Ignorance, Intellectual Deviation, Educational Backwardness, Social Reform, Eradication.
تعارف  
دین اسلام ایک مکمل نظام حیات ہے جو جہالت اور ضلالت سے مبرا اور روشن دلائل سے مزین ہے، اس کے تمام احکامات مکمل اور پایہ تکمیل تک پہنچ چکے ہیں، اب اس دین میں بدعت اور خرافات کوئی جگہ نہیں ہے.  اللہ تعالی نے انسان کو اس زمین میں اپنا نائب اور خلیفہ مقرر کیا ہے، انسانی تاریخ سے پتہ چلتا ہے کہ انسان اس  ماحول اور معاشرے میں مذہب اور فلسفہ سے متاثر ہوتا ہے انسانوں کے آپس میں میل جول سے سماج میں کئی رویے اور خیالات جنم لیتے ہیں ان میں سے کچھ رویے اور خیالات مثبت اور کچھ منفی ہوتے ہیں کچھ رویے توہم پرستی اور کچھ حسن ظن کے ہوتے ہیں۔علم و فن اور عقل کی صلاحیت کے غلط استعمال کی طرح انسان نے ایمان بالغیب کی صلاحیت کا بھی کبھی کبھی غلط استعمال کیا ہے۔ اور مظاہر پرستی کی طرف مائل ہو کر اپنے لیے توہمات کا دروازہ ہمیشہ کے لیے کھول دیا ہے،بعض لوگوں کی یہ عادت عام ہوتی ہے کہ کچھ چیزوں کو وہ اپنے حق میں بہتر سمجھتے ہیں اور کچھ چیزوں کو اپنے حق میں مخالف اور منحوس  سمجھتے ہیں اس لیے اگر ان لوگوں کو کوئی تکلیف اور مصیبت پہنچتی ہے تو یہ کہتے ہیں کہ یہ فلاں کی نحوسیت ہے اور اس چیز کی وجہ سے ہمارا نقصان ہو رہا ہے، لیکن دین اسلام میں کسی بدشگوئی کا کوئی وجود اور تصور تک  نہیں ہے، یہ صرف اور صرف بے بنیاد خیالات اور توہما ت ہوتی ہیں جوانسان کو اندر سے اندر بہت کمزور کر دیتی ہیں۔ توہم پرستی کا مطلب یہ ہے کہ  جس چیز کی کوئی بھی حقیقت٬ وجود اور نہ ہی اس کی کوئی تاثیر ہو اس چیز کا وجود اور اس کی تاثیر کا اعتقاد رکھنا اصل میں تو ہم پرستی کہلاتی ہے۔ 
توہم پرستی کی لغوی   معنی 
توہم کا جو لفظ ہے وہ عربی لفظ وہم سے نکلا ہے جسکا اصل مادہ: "وَهَمَ" (و، ہ، م) ہے۔جس کی لغوی معنی  گمان، شک، وہم یا بے بنیاد خیال کے ہیں۔ ابنِ منظور لکھتے ہیں:
” الوَهْمُ: الخَطَرَةُ تَجُولُ في النَّفْسِ مِن غَيْرِ ثُبُوتٍ۔“[endnoteRef:1] [1:    افریقی، ابن منظور محمد بن مکرم  ، لسان العرب،   دار صادر بیروت لبنان 1984 ج  12، ص 512] 

’’وہم وہ خیال ہے جو دل میں بغیر کسی ثبوت کے پیدا ہو جائے۔‘‘
مشہور ومعروف لغت  ''المنجد'' میں وہم کی معنی اس طرح  بیان کی گئی ہے   غلط تاثر، خیال یا  وسوسہ،غلطی،شک  وشبہ،خود فریب خیال،بے اعتمادی اور بدگمانی  کے ہیں[endnoteRef:2] اور  پرستی لفظ  فارسی ہے جس کی معنی "پرستیدن" (پرستش کرنا)  ہے۔ عبادت، عقیدت، کسی چیز کی انتہاپسندانہ پیروی یا جھکاؤ ۔[endnoteRef:3] [2:           الیسوئی،  لوئس  معلوف،  المنجد،اردو  ترجمہ عصمت  ابو سلیم،  مکتبہ  دانیال  لاہور، ص  1219 س ن]  [3:   فیروز الدین ،فیروز اللغات،مطبوعہ فیروز سنز لمیٹڈ لاہور ،  2010ء، ص 1433] 

توہم پرستی کا لغوی معنی:
ایسے بے بنیاد یا غیر حقیقی خیالات پر یقین رکھنا اور ان کی پیروی کرنا جو محض گمان یا وہم پر مبنی ہوں۔[endnoteRef:4] [4:  سید، احمد دہلوی،فرہنگِ آصفیہ،مطبوعہ علم و عرفان لاہور 2018 ، ج 4، ص 321] 

توہم پرستی کا مفہوم
اصطلاح میں توہم پرستی کا مطلب و مفہوم یہ ہے کہ مختلف اشیاء، اوقات، ایام، اعداد، نباتات، جمادات، ستاروں، سیاروں، چرند و پرند اور انسانوں کی رہائش، احوال آرزو   اور کیفیات کے متعلق سعادت و شقاوت نیک و بد اور نحوست و برکت کے مختلف ایسے خیالات، اعتقادات اور تصورات جن کا اصل حقیقت سے کوئی  بھی تعلق نہ ہو، اور کسی چیز کی عدم آگہی کی بنا پر اس کے بارے میں اپنے خیالات و تصورات  یا افسانوں کو  اصل حقیقت کے طور پر ذہنی طور پر قبول کرنا، یعنی توہم پرستی  وہ تصورات و خیالات ہیں، جو کوئی شخص بلا کسی ثبوتوں اور تحقیق کے قبول کرتا ہے، اور پھر ان  خیالات و تصورات کو کسی ٹھوس حقیقت سے بھی زیادہ اصل اور  حقیقی جاننے لگتا ہے، جو دراصل حقیقت سے بہت دور بے اعتمادی یا بدقسمتی اور برے اندیشے آنے کا احساس پیدا کریں تو وہ توہم پرستی ہی کہلاتی ہے۔

توہم پرستی کے معاشرے پر مذہبی اثرات
توہم پرستی ایک ایسی ذہنی و فکری کیفیت ہے جس میں انسان غیر مرئی اور غیر حقیقی طاقتوں کو اپنے نفع و نقصان کا باعث سمجھنے لگتا ہے۔ تاہم اسلامی تعلیمات کے مطابق یہ طرزِ فکر ایمانِ حقیقی کے منافی ہے، کیونکہ اسلام کی بنیاد توحید، توکل اور یقین بالله پر رکھی گئی ہے۔ توہم پرستی کا مذہب پر اثر سب سے خطرناک اس وقت بنتا ہے جب یہ عقائد، عبادات، اور روحانی نظام میں سرایت کر جاتی ہے۔ اسلام ایک ایسا دین ہے جو توہمات، جاہلیت اور باطل عقائد کو ختم کر کے توحید، عقل و شعور اور سچائی پر مبنی نظامِ حیات پیش کرتا ہے ۔مسلم معاشرے پر توہم پرستی کے اثرات مختلف پہلوؤں سے سامنے آتے ہیں۔ سب سے پہلا اور بڑا اثر عقیدہ و ایمان کی کمزوری ہے۔ جب ایک مسلمان اللہ کے بجائے کسی پیر، نجومی یا غیر مرئی طاقت کو اپنی زندگی کے فیصلوں کا مالک سمجھنے لگتا ہے تو دراصل اس کا یقین توحید سے ہٹ کر شرک کی طرف مائل ہو جاتا ہے۔ یہ چیز نہ صرف فرد کی دینی بنیادوں کو کمزور کرتی ہے بلکہ پورے معاشرے کو گمراہی کی طرف دھکیل دیتی ہے۔
توہم پرستی کے معاشرے پر سماجی  و معاشرتی اثرات
اسلام چونکہ عقل، علم اور دلیل پر زور دیتا ہے اس لیے توہم پرستی اسلامی تعلیمات کے عین خلاف ہے، مگر بدقسمتی سے مسلم معاشروں میں یہ رویہ مختلف سماجی سطحوں پر سرایت کر گیا ہے۔مسلم معاشرے میں عوام نے اپنی مشکلات اور ناکامیوں کو جادو، نظرِ بد، آسیب، ستاروں کی چال اور دوسرے غیر حقیقی عوامل سے منسلک کرنا شروع کر دیا۔ قرآن و سنت کی واضح تعلیمات موجود ہونے کے باوجود عوامی سطح پر یہ سمجھا جانے لگا کہ زندگی کی مشکلات کا تعلق ماورائی طاقتوں اور خرافات سے ہے۔ یہی سوچ آگے چل کر سماجی اداروں اور روزمرہ زندگی پر اثرانداز ہونے لگی۔خاندانی سطح پر بھی توہم پرستی نے کئی مسائل کو جنم دیا ہے۔ مثلاً شادی بیاہ کے معاملات میں ستاروں کی چال، ہاتھ کی لکیروں یا غیر علمی تعویذ گنڈوں پر انحصار کیا جاتا ہے۔ اس کے نتیجے میں بہت سے نوجوان یا تو غلط فیصلوں کا شکار ہو جاتے ہیں یا زندگی کے اہم مواقع کھو بیٹھتے ہیں۔ اسی طرح توہم پرستی نے مسلم معاشروں کے سماجی ڈھانچے کو شدید نقصان پہنچایا ہے۔ یہ رویہ تعلیم، خاندانی زندگی، خواتین کے کردار، صحت، جمہوری اقدار اور اجتماعی شعور سب کو متاثر کرتا ہے۔ اسلام چونکہ توہم پرستی کے بجائے علم اور عقل پر زور دیتا ہے اس لیے ضروری ہے کہ مسلمان معاشرے اپنی دینی بنیادوں کی طرف رجوع کریں اور جدید علمی و سائنسی ترقی کو اپنائیں۔ اس طرح نہ صرف سماجی اصلاح ممکن ہوگی بلکہ ترقی اور خوشحالی کے راستے بھی کھلیں گے۔
توہم پرستی کے اثرات صرف انفرادی نہیں بلکہ اجتماعی سطح پر بھی دیکھنے کو ملتے ہیں۔ جب کسی معاشرے میں اجتماعی شعور کمزور پڑ جائے تو ترقی اور استحکام کے امکانات کم ہو جاتے ہیں۔ توہم پرستی کے نتیجے میں جعلی پیر اور عامل پیدا ہوتے ہیں جو سادہ لوح عوام کو اپنی جھوٹی کرامات اور دعووں کے ذریعے لوٹتے ہیں۔ لوگ اپنی بیماریوں اور مشکلات کے حل کے لیے ان کے پاس جاتے ہیں اور اپنی قیمتی جمع پونجی ان کے ہاتھوں میں دے دیتے ہیں۔ اس سے غربت اور جہالت میں اضافہ ہوتا ہے اور عوام مزید کمزور اور مظلوم ہو جاتے ہیں۔اسلامی تعلیمات کی روشنی میں انسان کی قسمت   اور حالت اس وقت تک نہیں بدلتی جب تک انسان خود محنت و مشقت  نہیں کرتا   اللہ پاک کا ارشاد ہے۔
’’إِنَّ اللَّهَ لَا يُغَيِّرُ مَا بِقَوْمٍ حَتَّىٰ يُغَيِّرُوا مَا بِأَنفُسِهِمْ‘‘[endnoteRef:5] [5:    القرآن کریم،سورۃالرعد13: 11] 

’’اللہ  کسی قوم کی حالت کو نہیں بدلتا جب تک وہ  اپنی حالت بدلنے کے لیے محنت  نہ کرے‘‘
توہم پرستی کے معاشرے پر علمی اثرات 
توہم پرستی ایک ایسی فکری و اعتقادی بیماری ہے جو انسانی عقل، علم اور شعور کو زنگ آلود کر دیتی ہے۔  جب کوئی  معاشرہ مسائل کو وہم و گمان سے حل کرنے لگے تو تحقیق، تجربے اور سائنسی جدوجہد کی ضرورت باقی نہیں رہتی۔ بیماری کو جنات کا سایہ قرار دینے سے طبی ترقی رک جاتی ہے، زلزلے یا طوفان کو بدشگونی سمجھنے سے سائنسی تحقیق متاثر ہوتی ہے، اور یوں معاشرہ علم کی دوڑ میں پیچھے رہ جاتا ہے۔ یہی وجہ ہے کہ مسلم دنیا، جو کبھی سائنسی ترقی کا مرکز تھی، آج سائنسی پسماندگی کا شکار ہے۔ جہاں توہمات غالب ہوں، وہاں تحقیق، سوال اور تنقید کی گنجائش محدود ہو جاتی ہے۔معاشرتی سطح پر توہم پرستی علم و دانش کی بجائے عقائد، رسوم اور خرافات پر مبنی رویوں کو فروغ دیتی ہے۔ لوگ اپنے مسائل کے حل کے لیے عملی اقدامات کے بجائے عاملوں، نجومیوں اور غیر سائنسی ذرائع کا سہارا لیتے ہیں۔ یہ صورتحال نہ صرف فکری انتشار پیدا کرتی ہے بلکہ سادہ لوح عوام کا استحصال بھی ممکن بناتی ہے۔ اسلامی تعلیمات میں توہم پرستی کی سختی سے مذمت کی گئی ہے۔ قرآن مجید میں اللہ تعالیٰ فرماتا ہے
’’ وَ مَا یَتَّبِـعُ اَكْثَرُهُمْ اِلَّا ظَنًّاؕ-اِنَّ الظَّنَّ لَا یُغْنِیْ مِنَ الْحَقِّ شَیْــٴًـا ؕ“ [endnoteRef:6] [6:  القرآن کریم،سورۃ یونس:10  36] 

’’اور ان کے اکثر لوگ صرف گمان کے پیچھے چلتے ہیں، حالانکہ گمان حق کے مقابلے میں کچھ فائدہ نہیں دیتا‘‘
توہم پرستی معاشرے کی علمی بنیادوں کو  نہ صرف کمزور کر دیتی ہے، بلکہ  فکری آزادی کو محدود اور تنقیدی شعور کو  بھی مفلوج کر دیتی ہے۔ 
توہم پرستی کے معاشرے پر ثقافتی اثرات 
توہم پرستی کی جڑیں قدیم تہذیبوں  مصری، یونانی، چینی، اور برصغیر کی تہذیبوں میں ملتی ہیں۔ ان معاشروں میں قدرتی آفات، بیماریوں یا خوشحالی کو دیوی دیوتاؤں کی خوشنودی یا ناراضی سے منسلک کیا جاتا تھا۔ اس عقیدے نے رفتہ رفتہ ثقافتی رسوم اور روایتوں کی شکل اختیار کی، جو نسل در نسل منتقل ہوتی رہیں۔اردو محقق ڈاکٹر جمیل جالبی کے مطابق ثقافت میں وہ تمام عقائد شامل ہوتے ہیں جو کسی معاشرے کے افراد کی روزمرہ زندگی کا حصہ بن جائیں، خواہ ان کی سچائی سائنسی طور پر ثابت نہ ہو۔[endnoteRef:7] [7:  جمیل جالبی ، پاکستانی کلچر ایک تعارف ، کراچی سنگ میل پبلیکیشنز، 2001، ص 78] 

اسلامی مفکر سید ابوالاعلی مودودی کے مطابق جب مسلمان مختلف تہذیبوں اور اقوام کے ساتھ میل جول میں آئے تو ان کی بعض خرافاتی رسومات اور توہمات مسلم معاشروں میں سرایت کر گئے۔ برصغیر کی مثال لی جائے تو ہندو مذہب اور مقامی رسوم سے منسلک کئی عقائد جیسے بدشگونی، نحوست، ستاروں کی چال اور جادو ٹونے کے تصورات بریصغیر کے مسلمانوں میں بھی داخل ہو گئے۔ یہ سب ثقافتی اختلاط کے اثرات ہیں جنہوں نے اسلامی معاشرت کو متاثر کیا۔ [endnoteRef:8] ۔ماہرِ عمرانیات ڈاکٹر خالد مسعود کے مطابق، “جب کوئی عقیدہ ثقافت میں رچ بس جائے تو وہ مذہب سے زیادہ مضبوط حیثیت اختیار کر لیتا ہے، چاہے وہ حقیقت پر مبنی نہ ہو۔[endnoteRef:9] [8:     مودودی، ابوالاعلیٰ، سيد،تجدید و احیائے دین ،ادارہ معارف اسلامی لاہور ، 1983،ص 123]  [9:       خالد مسعود،ڈاکٹر،سماجی نظریات اور مشرقی معاشرہ ،ادارہ ثقافتِ مشرق لاہور  2010،ص 112] 

توہم پرستی کے معاشرے پر روحانی اثرات 
توہم پرستی انسانی تاریخ کا ایک قدیم مظہر ہے، اگرچہ مذہب انسان کو ایمان، عقل اور وحی کے ذریعے راہِ ہدایت دکھاتا ہے، مگر توہم پرستی اکثر ان اصولوں سے انحراف کرتے ہوئے غیر حقیقی اور غیر عقلی بنیادوں پر یقین پیدا کرتی ہے۔ یہی یقین رفتہ رفتہ فرد اور معاشرے کی روحانی بنیادوں پر اثر انداز ہوتا ہے۔روحانیت کا تعلق باطنی صفائی، خلوصِ نیت، خدا پر یقین، اور انسان کی اپنی روحانی ترقی سے ہے، لیکن جب توہم پرستی معاشرے میں پنپتی ہے تو انسان کا روحانی رشتہ خالق سے کمزور ہونے لگتا ہے، وہ اس یقین کے بجائے کہ “سب کچھ اللہ کے اختیار میں ہے”، مختلف علامتوں، جادو، نجوم، یا اشیاء میں طاقت تلاش کرنے لگتا ہے۔ یہی تبدیلی روحانی زوال کی ابتدا بنتی ہے،یہی کیفیت روحانی اضطراب، بے سکونی اور ایمان کی کمزوری پیدا کرتی ہے،حالانکہ مومن  ہمیشہ اللہ  تعالی پر توکل و یقین کرتا ہے اس کے روح و قلب میں خدا کی یاد ہوتی ہے۔
جیسا کہ علامہ اقبال نے کہا:
”خودی کو کر بلند اتنا کہ ہر تقدیر سے پہلے
خدا بندے سے خود پوچھے،بتا تیری رضا کیا ہے“[endnoteRef:10]  [10: اقبال علامہ،بال جبریل ،شیخ غلام علی اینڈ سنز لاہور،1990 ،نظم خودی کو کر بلند اتنا] 

مسلم معاشرے میں توہم پرستی کے اسباب 
اسلام ایک توحیدی اور عقلی مذہب ہے جو انسان کو خرافات و اوہام سے نجات دلاتا ہے، لیکن وقت گزرنے کے ساتھ ساتھ مختلف معاشرتی و تاریخی عوامل نے مسلمانوں کے اندر ایسے تصورات کو فروغ دیا جو اسلامی تعلیمات کے منافی ہیں۔ اس مضمون میں توہم پرستی کے بنیادی اسباب کا تجزیہ کیا جائے گا تاکہ اس رجحان کی جڑوں کو سمجھا جا سکے۔بنیادی اسباب میں سے کچھ اہم  اسباب یہ ہیں۔
جہالت اور علمی پسماندگی 
انسان کی فکری تاریخ اس بات کی شاہد ہے کہ جب بھی علم و بصیرت کی روشنی کمزور پڑی، وہاں جہالت نے اپنا قبضہ جمایا، اور جہالت نے ہمیشہ توہم پرستی کو جنم دیا۔ توہم پرستی دراصل اس ذہنی کیفیت کا نام ہے جس میں انسان اپنی عقل و تجربے کے بجائے وہم و گمان اور غیر مرئی تصورات پر یقین کرنے لگتا ہے۔ قرآن و سنت کے مطابق یہ کیفیت جہالت کی پیداوار ہے، کیونکہ علم انسان کو حقیقت سے آشنا کرتا ہے، جب کہ جہالت اسے گمان کی تاریکیوں میں دھکیل دیتی ہے۔ اللہ تعالیٰ فرماتا ہے:
”قُلْ هَلْ یَسْتَوِی الَّذِیْنَ یَعْلَمُوْنَ وَالَّذِیْنَ لَا یَعْلَمُوْنَ“[endnoteRef:11] [11:    القرآن کریم،سورۃ الزمر39: 9] 

’’کہہ دو! کیا علم رکھنے والے اور نہ رکھنے والے برابر ہو سکتے ہیں؟‘‘
امام غزالیؒ فرماتے ہیں:
”جہالت، دل کی ایسی بیماری ہے جو ظاہری عقل کو مفلوج کر دیتی ہے؛ اور جب عقل مفلوج ہو جائے تو انسان ہر غیر معقول چیز کو تسلیم کرنے لگتا ہے“۔[endnoteRef:12] [12:  غزالی،ابو حامد   امام  محمد بن محمد ، احیاء علوم الدین، دارالفکر، بیروت 2002، ج 1، ص 92  ] 

ابنِ تیمیہؒ لکھتے ہیں:
’’توہم پرستی کا سرا جہالت سے جڑا ہے۔ جب انسان علم کے بجائے ظن پر یقین کرنے لگتا ہے تو وہ خرافات کو حقیقت سمجھنے لگتا ہے‘‘[endnoteRef:13] [13:  ابن تیمیہ، تقی الدین، احمد بن عبد السلام، الفرقان بین اولیاء الرحمن و اولیاء الشیطان،دارالمعرفةدمشق، 1982  ص 146] 

ابن خلدون کے مطابق تعلیم کی کمی ہمیشہ سے توہم پرستی کو جنم دیتی رہی ہے۔[endnoteRef:14] جب فرد یا معاشرہ علم و تحقیق سے دور ہو جاتا ہے تو وہ اپنی مشکلات اور مسائل کے حل کے لیے غیر سائنسی اور غیر عقلی تصورات کو اپناتا ہے۔ اسلامی تاریخ سے معلوم ہوتا ہے کہ جب مسلمان علمی و فکری اعتبار سے عروج پر تھے تو اوہام اور خرافات کا اثر کم تھا، لیکن زوال کے دور میں جب علمی مراکز ویران ہوئے اور عوام کی اکثریت تعلیم سے محروم ہو گئی، توہم پرستی نے جڑ پکڑ لی۔  [14:     ابن خلدون، عبدالرحمن بن محمد الحضرمی، المقدمہ ابن خلدون،    بیروت دارالفکر، 1996ص 167] 

نفسیاتی عوامل
توہم پرستی وہ رجحان ہے جس میں انسان اپنے خوف، بے یقینی اور کمزور ایمان کے باعث غیر مرئی قوتوں کو اپنی تقدیر یا حالات کا سبب سمجھنے لگتا ہے۔ نفسیاتی لحاظ سے یہ انسان کے اندرونی اضطراب، خوف اور عدمِ اعتماد کا نتیجہ ہے، جب کہ اسلام کی رو سے یہ ایمان کی کمزوری اور توکل کی کمی کی علامت ہے۔ جب انسان کا ذہن اور روح اللہ پر مکمل بھروسہ پیدا کر لیں تو توہمات خود بخود ختم ہو جاتے ہیں۔
قرآنِ مجید میں اللہ تعالیٰ فرماتا ہے: 
”وَمَن يَتَوَكَّلْ عَلَى اللَّهِ فَهُوَ حَسْبُهُ “ [endnoteRef:15] [15:  القرآن کریم،سورۃ الطلاق 65: 3] 

ترجمہ:’’اور جو اللہ پر بھروسہ کرے تو وہ اس کے لیے کافی ہے‘‘
اسلامی نقطۂ نظر سے توہم پرستی ایک روحانی بیماری ہے جس کا علاج ایمان، صبر اور توکل میں پوشیدہ ہے۔ نفسیاتی لحاظ سے یہ خوف اور بے یقینی کی کیفیت ہے جس کی جڑ نفسیاتی کمزوری اور ایمانی ضعف دونوں میں ہے۔ 
انسان فطری طور پر خوف، غم اور غیر یقینی حالات میں سہارا ڈھونڈتا ہے۔ جب حقیقی ایمان اور عقل پر مبنی سوچ کمزور ہو جاتی ہے تو انسان جادو، جنات، آسیب، اور دیگر غیبی تصورات میں پناہ لینے لگتا ہے۔ یہ کیفیت دراصل نفسیاتی کمزوری اور لاعلمی کی پیداوار ہے۔ جدید نفسیات بھی اس بات کی توثیق کرتی ہے  کہ غیر یقینی حالات میں توہم پرستی زیادہ فروغ پاتی ہے۔ 
معاشی پسماندگی
توہم پرستی کے کئی عوامل کارفرما ہیں، جن میں معاشی پسماندگی ایک بنیادی سبب ہے۔
معاشی پسماندگی انسان کی فکری و نفسیاتی ساخت پر گہرا اثر ڈالتی ہے۔ جب افراد بنیادی ضروریاتِ زندگی  جیسے روزگار، خوراک، تعلیم، اور صحت  سے محروم ہوتے ہیں تو ان کی عقل و شعور کمزور پڑ جاتا ہے، اور وہ اس محرومی کی توجیہ ایسے اسباب میں تلاش کرتے ہیں جنہیں وہ سمجھ نہیں پاتے۔ یہی کیفیت توہم پرستی کی بنیاد بنتی ہے۔ جیسا کہ قرآنِ مجید میں ارشاد ہے:
”وَمَن يَعْشُ عَن ذِكْرِ الرَّحْمَـٰنِ نُقَيِّضْ لَهُ شَيْطَـٰنًۭا فَهُوَ لَهُ قَرِينٌ‘‘  [endnoteRef:16] [16:  القرآن کریم،سورۃ  الزخرف 43: 36] 

’’یعنی جو شخص اللہ کے ذکر سے غافل ہوتا ہے، ہم اس پر شیطان مسلط کر دیتے ہیں جو اس کا ساتھی بن جاتا ہے‘‘
یہ آیت واضح کرتی ہے کہ جب انسان شعوری و فکری طور پر کمزور ہوتا ہے تو غیر حقیقی تصورات و عقائد اس کے ذہن پر قابض ہو جاتے ہیں۔
ڈاکٹر غلام جیلانی برق اپنی تصنیف  ”دو اسلام “   میں لکھتے ہیں:
”جب قومیں علم و معاش میں پیچھے رہ جاتی ہیں تو وہ حقیقت کے بجائے وہم و خیال کے سہارے جینے لگتی ہیں، اور یہی زوال کی ابتدا ہے“[endnoteRef:17] [17:  برق،غلام جیلانی،ڈاکٹر ، دو اسلام،  نیا دور پبلی کیشنز لاہور ، 1973 ص87] 

غربت اور وسائل کی کمی افراد کو ایسی شارٹ کٹ راہوں پر لے جاتی ہے جو حقیقت میں موجود نہیں ہوتیں۔ غریب عوام اکثر بیماریوں کے علاج یا کاروباری کامیابی کے لیے غیر سائنسی اور توہم پر مبنی طریقے اختیار کرتے ہیں۔ یہ روش دراصل وسائل کی کمی اور غربت کے دباؤ کا نتیجہ ہے۔ [endnoteRef:18] [18:     مبشر حسین،ڈاکٹر، معاشرتی نفسیات ، لاہور ، 2005ص131] 

توہم پرستی کا سد باب قرآن  وحدیث کی روشنی میں
عقیدہ توحید
دین اسلام  انسانی معاشرے سے شرک اور توہم پرستی کو ختم کرکےتوحید کو اپنا مرکزی نقطہ بناتا ہے،اللہ تبارک و تعالیٰ کے تمام  ہی انبیا کرام علیہم السلام نے توحید کے ابلاغ کے لیے اپنی پوری  زندگیاں وقف کی اور ہر اس اسلوب اور  انداز کی تردید اور  مخالفت کی جس میں غیر اللہ کی بندگی تک  کا شائبہ بھی موجود ہو۔ رسول اکرم صلی اللہ علیہ وآلہ وسلم نے سب سے پہلے عرب معاشرے کے لوگوں کے دل و دماغ میں عقیدہ توحید کو پیوست و مظبوط کیا  اورلوگوں کو  ہدایت دی کہ اگر تمہارے ٹکڑے ٹکرے بھی کر دیئے جائیں یا تم کو آگ میں جلا دیا جائے تو پھربھی اللہ  تبارک وتعالی کے ساتھ کبھی شرک مت کرنا کیونکہ  شرک ہی تمام برائیوں کی جڑ ہے۔  آپ صلی اللہ علیہ وآلہ وسلم معاشرے کے لوگوں کو  توہمات اور غلط عقائد اور بد شگونی سے نکال کر ایک حقیقی معبود برحق کی عبادت کا درس دیا  اور  لوگوں کو بتایا کہ 
’’ يَا أَيُّهَا النَّاسُ، قولوا لا الہ الا اللہ  تفلحون‘‘ [endnoteRef:19]  [19:    المعافري ،عبد الملك بن هشام بن أيّوب  ،السيرة النبوية لابن هشام،  الحميري مصر، ناشر: مكتبة ومطبعة مصطفى البابي الحلبي وأولاده1955 م، 
ج 1، ص 286] 

’’ اے لوگوکہو کہ اللہ کے سوا کوئی  معبود نہیں  ہے تم فلاح پاو ُگے‘‘
اسلام نے توہم پرستی کا  سدباب عقیدہ توحید سے کیا   ہے ، یعنی اس بات کا اقرار کہ اللہ وحدہٗ لا شریک له ہی تمام قدرتوں کا مالک، خالق، اور مختار ہے۔یہی عقیدہ انسان کو ہر وہم، خوف، اور باطل عقیدے سے نہ صرف آزاد کر دیتا ہےبلکہ یہ یقین رکھنا کہ کائنات کی تمام تدبیری قوتیں، نفع و نقصان، زندگی و موت — سب اللہ کے قبضے میں ہیں۔توحید محض عقیدہ نہیں بلکہ ایک زندہ فلسفۂ حیات ہے۔ یہ انسان کو جہالت، شرک، اور توہم پرستی کی زنجیروں سے نجات دلاتی ہے۔جہاں توہم پرستی خوف، اندیشے اور گمراہی کو جنم دیتی ہے، وہیں توحید یقین، اعتماد اور روحانی آزادی عطا کرتی ہے۔قرآن و سنت کی روشنی میں یہ حقیقت واضح ہے کہ توہم پرستی کا حقیقی سدباب صرف عقیدۂ توحید کے استحکام میں مضمر ہے۔
تقدیر الٰہی 
توہم پرستی کا سدباب  تقدیر پر ایمان و یقین کے ساتھ  کیا جا سکتا ہے کیونکہ توہم پرستی پر  ایمان و یقین رکھنا دراصل تقدیر پر ایمان کا رد ہے۔  توہم پرستی  کا بہترین  علاج تقدیر پر ایمان لانا ہے ۔ انسان کا جب یہ عقیدہ   بن جائے  کہ دنیا میں جو تکالیف اور پریشانیاں مجھے پہنچتی ہیں وہ سب  اللہ تبارک و تعالیٰ نے پہلے سے ہی لکھ دی ہیں اور کسی چیز کے دیکھ لینے سے یا کسی عددیاکسی خاص مہینے یا دن سے اس کا کوئی بھی تعلق نہیں ہے بلکہ    یہ سب اللہ تبارک  وتعالی  کے ہاتھ میں ہے۔
ارشاد ربانی تعالیٰ ہے:
’’مآ اَصَابَکَ مِنْ حَسَنَةٍ فَمِنَ اللّٰہِ وَمَآ اَصَابَکَ مِنْ سَیِّئَةٍ فَمِنْ نَّفْسِکَ‘‘[endnoteRef:20] [20:   القرآن کریم،سورۃ النساء :4 79] 

’’تجھے جو بھی بھلائی یا خیر پہنچے وہ تو  اللہ کی طرف سے  ہی ہے، اور  جوتجھے جو برائی یا نقصان پہنچےتو وہ تیرے ہی نفس کی طرف سے (یعنی تیرے ہی شامت اعمال کے سبب ہے( ‘‘
ایک اور آیت میں جیساکہ ارشاد ربانی ہے :
’’مَا أَصَابَ مِن مُّصِيبَةٍ فِي الْأَرْضِ وَلَا فِي أَنفُسِكُمْ إِلَّا فِي كِتَابٍ مِّن قَبْلِ أَن نَّبْرَأَهَا إِنَّ ذَٰلِكَ عَلَى اللہ يَسِيرٌ‘‘[endnoteRef:21] [21:  القرآن کریم،سورۃ الحدید 57:22] 

’’ جو کوئی بھی مصیبت زمین میں آتی ہے یاپھر خود تمہارے نفس کو پہنچتی ہےتو  وہ ایک کتاب میں لکھی ہوئی ہے ہمارے پیدا کرنے سے پہلے ہی اور یہ اللہ  پاک کے لئے بہت  آسان کام ہے‘‘
حضرت عمر ابن خطاب رضی اللہ تعالی عنہ سے مروی ہے کہ  ایک دفعہ حضرت جبرائیل علیہ السلام آپ صلی اللہ علیہ و آلہ وسلم کے پاس آیا  اور آپ سے سوال کیا کہ   مجھے ایمان کے بارے میں بتاو؟تو آپ نے اس کو جواب دیا کہ 
’’أَنْ تُؤْمِنَ بِاللَّهِ وَمَلاَئِكَتِهِ وَكُتُبِهِ وَرُسُلِهِ وَالْيَوْمِ الآخِرِ وَتُؤْمِنَ بِالْقَدَرِ خَيْرِهِ وَشَرِّهِ‘‘[endnoteRef:22] [22:      نیشاپوري، مسلم بن حجاج ، امام ابو الحسین  مسلم،صحیح مسلم، مطبوعہ نزار مصطفی الباز مکۃ المکرمہ ۱۴۱۷ھ، باب مَعْرِفَةِ الإِيمَانِ وَالإِسْلاَمِ وَالْقَدَرِ وَعَلاَمَةِ السَّاعَةِ،رقم الحدیث93] 

’’  تم ایمان لاؤ اللہ پر اور اس کے فرشتوں پر اور اس کے رسول پر اور اس کی کتابوں اور یوم  آخرت پر اور تم ایمان لاؤ تقدیر پر کہ  ہر اچھی اور بری( تقدیر) اللہ تعالی کی طرف سےہے‘‘
نفع و نقصان کا مالک صرف  اللہ تعالی کو ہی تسلیم کرنا
جب انسان کے دل و دماغ میں یہ تصور سما جائے کہ  اللہ کےسوائے کوئی بھی  دن، کوئی پتھر، کوئی بشر، کوئی چرند پرند یا  کوئی ستارے وغیرہ انسان کے نفع و نقصان کے مالک  نہیں ہوسکتا اورنفع ونقصان کا مالک صرف اور صرف ایک اللہ پاک ہے اور  وہی چیز کا  نافع وضار  ہے جیسا کہ اللہ پاک کا بھی ارشاد ہے:
’’مَا أَصَابَ مِنْ مُصِيبَةٍ إِلَّا بِإِذْنِ اللَّهِ‘‘[endnoteRef:23] [23:  القرآن کریم،سورۃ التغابن  64 :11] 

’’کوئی بھی مصیبت (مشکلات)  اللہ کی اذن کےسوا نہیں پہنچ سکتی‘‘
ایک جگہ رسول اکرم ﷺ نے ارشاد فرمایاکہ : 
’’ لوگوجان لو کہ اگر پوری امت تمہیں کچھ نفع دینے کے لئے جمع ہوجائے تو نہیں وہ کچھ بھی نفع نہیں  پہنچا سکتی سوائے جو اللہ نے تمہارے لئے جو لکھ دیا ہے اور اگر پوری امت تمہیں کچھ نقصان پہنچانے کے لئے جمع ہو جائے تو نقصان نہیں پہنچا سکتی سوائے جو اللہ پاک نے تمہارے لئےلکھ دیا ہے‘‘           [endnoteRef:24]   [24:  ترمذي،ابوعیسی محمد بن عیسی،سنن الترمذي،الناشر  دار الغرب الإسلامي   بيروت سنة النشر  1998 م ،کتاب صفۃ القیامۃ والرقائق و الورع عن رسول اللہ صلی اللہ علیہ آلہ وسلم باب 59 رقم الحدیث2516] 

اللہ تعالی پر مضبوط توکل 
توکل کی معنی کسی پر اعتماد کرنا یا اپنے آپ کو کسی کے سپرد کرنا ہے اور اللہ تبارک و تعالی پر توکل و یقین  کرنے کی معنی یہ ہے کہ اپنے معاملات کو اللہ پاک کےحوالے کیا جائےپھر اس پر مکمل اعتماد و یقین کیا جائے۔جب انسان پر یہ ظاہر ہو جائے کہ اللہ  تبارک وتعالی کے سوائے کوئی بھی الہ نہیں ہے رزق دینا ہو یا روکنا ہو زندہ کرنا ہو یا مارنا خوشحالی دینی ہو یا فقیری  عزت دینی ہو یا ذلت ہر چیز اللہ  تبارک و تعالی کے  قدرت اختیار میں ہے تو پھر انسان اپنی تمام  ضرورتوں میں غیر  اللہ کی طرف بلکل بھی نہیں دیکھے گا  اور نہ ہی  غیر اللہ کا خوف اس کے دل میں پیداہوگا اور نہ ہی  اس سے کوئی امید و آس لگائے گا، امام رازی لکھتے ہیں کہ توکل کی معنی یہ ہرگز نہیں ہے کہ ایک انسان اپنی کوششوں اور کاوشوں کو بلکل چھوڑ دے اور بس اللہ پر آس لگائے ہاتھ پر ہاتھ رکھ کر بیٹھا رہے بلکہ توکل کی معنی یہ ہے کہ انسان اپنے تمام  ظاہری اسباب کو استعمال کر ے لیکن اپنی دل میں ان اسباب پر اعتماد کرنے کے بجاءِ اللہ تبارک و تعالی کی مدد اور اس کی حمایت پر مکمل  اعتماد کرے۔[endnoteRef:25] [25:  رازی، فخر الدین  محمد بن ضیاء ،تفسیر کبیر، مطبوعہ دار احیاء التراث العربی بیروت ۱۴۱۵ ھ، ج 3ص 83 س ن] 

ایك مسلمان  و مومن كی یہ پہچان ہے کہ وه  الله پاک  پر  مکمل بهروسہ اور اعتماد كرتا ہےاور اس بات پرمطمئن و پُرسکون رہتا ہے  کہ جب تک اللہ پاک  کا حکم نہ ہو تو  کوئی بھی میرا کچھ بھی بگاڑ نہیں سکتا ،جیسا کہ اللہ تبارک وتعالی کا ارشاد مبارک ہے ۔
’’قُل لَّن يُصِيبَنَا إِلَّا مَا كَتَبَ اللہُ لَنَا هُوَ مَوْلَانَا وَعَلَى اللہِ فَلْيَتَوَكَّلِ الْمُؤْمِنُونَ‘‘[endnoteRef:26] [26:  القرآن کریم، سورۃ التوبۃ 9:  51س] 

’’کہہ دیجئے کہ اگر ہمیں کوئی بھی مصیبت آجائے تو وہ اللہ نے ہمارے لئےلکھ کر رکھی ہے، وہی ہمارا سرپرست و مولی ہے اور مومنوں کو اللہ پر ہی توکل کرنا چاہئے‘‘
 نیک لوگوں کی صحبت اختیار کرنا
نیک لوگوں کی صحبت اختیار کرنے سے بھی توہم پرستی کا سد باب کیا جاسکتا ہے،اللہ پاک نے بھی ہم کو اپنے نفس پر قابو رکھنے کا حکم دیا ہے اور نفس کا صحیح تربیت کے لئے صالح دوستوں کی مجالس اختیار کرنے کا حکم دیا  گیاہے حکم ّخداوندی ہے: 
’’وَاصْبِرْ نَفْسَكَ مَعَ الَّذِينَ يَدْعُونَ رَبَّهُمْ بِالْغَدَاةِ وَالْعَشِيِّ يُرِيدُونَ وَجْهَهُ وَلَا تَعْدُ عَيْنَاكَ عَنْهُمْ‘‘[endnoteRef:27] [27:  القرآن کریم، سورۃ الکہف 18: 28] 

’’ اور اپنے آپ کو ان لوگوں کے ساتھ لازم رکھو جو صبح و شام اپنے رب کو  پکارتے ہیں اور اس کی رضا مندی چاہتے ہیں اور  تمہاری آنکھ ان سے ہٹ کر کہیں اور نہ جائے‘‘
اس حوالے  سے رسول اکرم  صلى الله عليه وآلہ وسلم نے فرمایا ہے :
’’ آدمی اپنے دوست کے دین (طریقے) پر ہوتا ہے اس لیے تم لوگوں  میں سے ہرشخص کو یہ دیکھنا چاہیے کہ کس کو دوست بناتاہے‘‘[endnoteRef:28] [28:    سجستانی، ابو داود، سلیمان بن اشعث،سنن ابی داوُود ،مطبوعہ دار الکتب العلمیہ بیروت ۱۴۱۴ھ، کتاب الادب، باب مَنْ يُؤْمَرُ أَنْ يُجَالَسَ حدیث3483] 

تزکیہ نفس 
دین اسلام  کا مقصد انسان کی زندگی کو انفرادی اور اجتماعی طور پر بہتر بنانے کی کوشش کرنا ہے تاکہ انسان معاشرے کے لئے ایک بہترین فرد بن سکے اور لوگ اس کی صلاحیتوں سے بھرپور فائدہ اٹھا سکیں اس لئے دین اسلام انسان کو اس معاشرے کا بحیثیت کامل انسان دیکھنا چاہتاہے،رسول اکرم  صلی اللہ علیہ وآلہ وسلم  کو بھی انسانوں کی تربیت کے لئے بھیجا گیا ہے۔
اللہ پاک کا ارشاد ہے۔
”هُوَ الَّذِي بَعَثَ فِي الأُمِّيِّينَ رَسُولاً مِنْهُمْ يَتْلُو عَلَيْهِمْ آيَاتِهِ وَيُزَكِّيهِمْ وَيُعَلِّمُهُمُ الْكِتَابَ وَالْحِكْمَةَ وَإِنْ كَانُوا مِنْ قَبْلُ لَفِي ضَلالٍ مُبِينٍ۔“[endnoteRef:29] [29:  القرآن کریم،سورة الجمعة 62 :2] 

’’  وہی اللہ پاک ہے جس نے ان پڑہ لوگوں میں سے ہی ایک رسول کو بھیجا  جو ان کو اسکی آیات سناتا ہے  اور ان کا تزکیہ کرتا ہے اور ان لوگوں کو کتاب اور حکمت سکھاتا ہے اور یہ لوگ اس سے پہلے واضح گمراہی میں پڑے تھے‘‘
اللہ پاک نے بھی ہم کو اپنے نفس پر قابو رکھنے کا حکم دیا ہے اور نفس کا صحیح تربیت کے لئے صالح دوستوں کی مجالس اختیار کرنے کا حکم دیا  گیاہے حکم ّخداوندی ہے:
’’وَاصْبِرْ نَفْسَكَ مَعَ الَّذِينَ يَدْعُونَ رَبَّهُمْ بِالْغَدَاةِ وَالْعَشِيِّ يُرِيدُونَ وَجْهَهُ وَلَا تَعْدُ عَيْنَاكَ عَنْهُمْ‘‘[endnoteRef:30] [30:    القرآن کریم،سورة الكہف 18: 28] 

’’ اور اپنے آپ کو ان لوگوں کے ساتھ لازم رکھو جو صبح و شام اپنے رب کو  پکارتے ہیں اور اس کی رضا مندی چاہتے ہیں اور  تمہاری آنکھ ان سے ہٹ کر کہیں اور نہ جائے‘‘۔
تزکیہ نفس کے ذریعے سے بھی  توہم پرستی  کا سدباب کیا جاسکتا ہے۔
حسن ظن کی ترویج 
 توہمات  اور ذہنی اضطراب و پریشانی سے محفوظ رہنے کا بڑا ذریعہ حسن ظن رکھنے میں ہوتا ہےانسان کو چاہیے کہ وہ  ہمیشہ دوسروں کے بارے میں اچھا گمان  حسن ظن رکھے اورلوگوں  کے متعلق ایسی آرا قائم نہ رکھےجس کی وجہ سے وہ اپنی اندر ہی اندر مختلف خیالات کی وجہ سے بے چینی و بے یقینی  کا شکار  فورا ہو جائے انسان اپنی  اندر  حسن نہ رکھنے کی وجہ سے مختلف منفی رویوں کو جنم  لیتا ہےاور پھر یہی رویے دراصل  توہمات  کا آغاز ہوتے ہیں۔
 اس لئے بد ظن و بد گمانی سے بچنے کے لیے  اللہ پاک نےقران  حکیم میں ارشاد فرمایا ہے کہ:
”يَا أَيُّهَا الَّذِينَ آمَنُوا اجْتَنِبُوا كَثِيرًا مِنَ الظَّنِّ إِنَّ بَعْضَ الظَّنِّ إِثْمٌ“[endnoteRef:31] [31:    القرآن کریم،سورة الحجرات:39   12] 

’’ اے ایمان والو: تم  بدگمانی سے بچو  کیونکہ بعض گمان گناہ شمار ہوتے ہیں‘‘۔
 بدگمانی  سے بچنے کے لئےحدیث پاک میں رسول اکرم صلی اللہ علیہ وآلہ وسلم نے ارشاد فرمایا  ہے کہ: 
’’ بدگمانی سے بچو کیونکہ بدگمانی کی باتیں اکثر جھوٹی ہوتی ہی ہیں اورتم لوگوں کے عیب تلاش نہ کرو  اور نہ تم  آپس میں  ایک دوسرے سےحسد کرو  اور نہ ہی کسی کی پیٹھ پیچھے برائی کرو اور   نہ ہی آپس میں بغض رکھو بلکہ اے اللہ کے بندوں تم آپس میں بھائی بھائی بن کر رہو‘‘[endnoteRef:32] [32:   بخاری، محمد بن اسماعیل ابو عبد اللہ،صحیح البخاری ، مطبوعہ دار الکتب العلمیہ بیروت    1987  ،کتاب الْأَدَبِ  ،بَاب يَا أَيُّهَا الَّذِينَ آمَنُوا اجْتَنِبُوا كَثِيرًا مِنْ الظَّنِّ إِنَّ بَعْضَ الظَّنِّ إِثْمٌ وَلَا تَجَسَّسُوا حدیث  5143] 

 اللہ تبارک و تعالی نے بدظنی و بد گمانی سے ایمان والوں کو نہ صرف دور رہنے کا حکم فرمایا ہے بلکہ اس بدگمانی کو گناہ کے درجے میں ہی رکھ کر اس گناہ  کی شدت کو مزید واضح کر دیا ہے  اور حسن ظن رکھنے کے عمل کو درست  قرار دیا ہےاور یہ بھی کہا ہے کہ  کہ بلا وجہ کسی کے بارے میں بدگمانی نہ رکھی جائے کیونکہ یہ رویہ انسان کو توہم پرستی کی طرف لے جاتا ہے ۔
دعا ئے ماثورات 
مختلف  مصیبتوں اور آفات سے بچنے  اور محفوظ رہنے کے لیے بلا شبہ اللہ تبارک وتعالی کا کلام قرآن مجید اور رسول اکرم صلی اللہ علیہ وآلہ وسلم کی اپنی امت کو سکھائی گئیں دعائیں انسانی زندگی میں  بہت ہی کارگر  اور فائدہ مند ہیں خصوصا آخری سورتیں  سورۃ الفلق اور سورۃ الناس کا نزول  رسول اکرم  صلی اللہ علیہ وآلہ وسلم کے اوپر اس وقت ہوئی جب آپ صلی اللہ علیہ وآلہ وسلم پر اہل یہود نے جادو سحر کیا تھا ان  دعائوں  اور سورتوں کو پڑھ کر انسان اللہ تبارک وتعالی کی پناہ میں ہی آ جاتا ہے آپ صلی اللہ علیہ وآلہ وسلم کی سکھائی گئی دعائیں  انسان پر بہت ہی اثر انداز ہوتی ہیں  ان دعائوں سے انسان کو اللہ رب العزت کی طرف سے امان و حفاظت مل جاتی ہےرسول اکرم صلی اللہ علیہ وآلہ وسلم نے اپنے صحابہ کرام رضی اللہ عنہم  کو بھی ان دعائوں  کو پڑہنے کی تلقین کرتے تھے تاکہ صحابہ کرام اپنےگھروںمیں  اپنے چھوٹے بچوں کے اوپر یہ دعائیں پڑھ کر پھونک مارتے تاکہ آنے والی مصیبتیں اورآفتوں سے ان دعائوں کے ذریعے اللہ تبارک وتعالی کی پناہ و حفاظت حاصل کرسکیں ان دعائوں میں سے کچھ مختصر دعائیں یہ ہیں۔
’’أَعُوذُ بِكَلِمَاتِ اللَّهِ التَّامَّاتِ مِنْ شَرِّ مَا خَلَقَ“[endnoteRef:33] [33:   نيشاپوري ،مسلم بن حجاج بن مسلم، ابو الحسین ،صحیح مسلم، الذكر والدعاء والتوب،  باب فِى التَّعَوُّذِ مِنْ سُوءِ الْقَضَاءِ وَدَرَكِ الشَّقَاءِ وَغَيْرِهِ، حدیث نمبر 6879  ] 

’’میں خود کو اللہ تبارک وتعالی کی پناہ میں دیتا ہوں اس کے تمام جامع کلمات کے ذریعے سےتمام پیدا کی گئی مخلوق کے شر سے‘‘
اس کے علاوہ نبی اکرم صلی اللہ علیہ وآلہ وسلم کی بہت ساری پیاری دعائیں صبح و شام کی ہیں جو آپ صلی اللہ علیہ وآلہ وسلم نے اپنے امت کو بھی سکھائی ہیں کہ جو کام بھی پیش آئے اللہ پاک سے رجوع کرے۔
احادیث مبارکہ سے یہ بھی معلوم ہوتا ہے کہ اگر کسی کے دل میں کوئی  بھی براشگون پیدا ہوتو  اس کو یہ دعا پڑھ لینی چاہیے۔
”اللَّهُمَّ لاَ يَأْتِى بِالْحَسَنَاتِ إِلاَّ أَنْتَ وَلاَ يَدْفَعُ السَّيِّئَاتِ إِلاَّ أَنْتَ وَلاَ حَوْلَ وَلاَ قُوَّةَ إِلاَّ بِكَ“[endnoteRef:34] [34:   سجستانی، ابو داوود سلیمان بن اشعث ،سنن ابی داوُود ، مطبوعہ دار الکتب العلمیہ بیروت ۱۴۱۴ھ، باب فِى الطِّيَرَةِ،رقم الحدیث 1939] 

’’اے اللہ نیکی  ( بھلائی) نہیں آتی مگر تیری طرف سے  اور برائی  کو نہیں ٹالتا مگر تو ہی ، اور ( گناہوں  سے بچنے  اور نیکی پر قائم رہنے کی  ) کوئی  طاقت و قوت نہیں  مگر تیرے ساتھ‘‘
نتائج
اسلامی معاشرے میں توہم پرستی ایک گہرا فکری، روحانی اور سماجی بحران ہے جو انسان کو ایمانِ خالص اور عقلِ سلیم سے دور لے جاتا ہے۔ روحانی طور پر یہ انسان کے دل سے توکل علی اللہ، رضا بالقضاء اور ایمان بالغیب کے حقیقی مفہوم کو کمزور کرتی ہے۔ جب انسان غیر مرئی قوتوں، جادو، نجوم یا بدشگونی پر یقین کرنے لگتا ہے تو اس کا تعلق براہِ راست اللہ تعالیٰ سے کمزور ہو جاتا ہے، جو شرک اور بدعت کا پیش خیمہ بن سکتا ہے۔ اسلام کی تعلیمات انسان کو عقلی غور و فکر، تحقیق، اور ایمان کی مضبوط بنیادوں پر کھڑا ہونے کی دعوت دیتی ہیں، تاکہ وہ خرافات سے پاک عقیدہ اختیار کرے۔معاشرتی لحاظ سے توہم پرستی جہالت، غربت اور طبقاتی تفریق کو بڑھاتی ہے۔ عوام جب اسباب کی دنیا سے منہ موڑ کر غیر حقیقی تصورات میں پناہ ڈھونڈتے ہیں تو معاشرہ سستی، کم ہمتی اور بے عملی کا شکار ہوتا ہے۔ نتیجتاً اصلاحِ معاشرہ اور ترقی کا عمل رک جاتا ہے۔ سماجی سطح پر توہم پرستی خرافات، بدگمانیوں اور غیر سائنسی عقائد کو فروغ دیتی ہے، جس سے باہمی اعتماد ختم ہوتا اور فرقہ واریت، تنگ نظری اور تعصب کو جواز ملتا ہے۔
اسلامی تعلیمات اس مرض کا واضح علاج پیش کرتی ہیں۔ قرآن و سنت کی روشنی میں توہم پرستی کی نفی اور علم و تحقیق، توحید و یقین، اور عملِ صالح کی تاکید کی گئی ہے۔ علما، مفکرین اور تعلیمی اداروں کو چاہیے کہ وہ عوام میں فکری بیداری پیدا کریں، علمِ حقیقی اور ایمانِ راسخ کی بنیاد پر روحانی و سماجی اصلاح کو عام کریں۔ حقیقی اسلامی معاشرہ اسی وقت وجود میں آ سکتا ہے جب فرد کا عقیدہ خالص، فکر روشن اور عمل قرآن و سنت کے مطابق ہو۔ یہی راستہ توہم پرستی کے خاتمے اور امتِ مسلمہ کی روحانی و سماجی ترقی کی ضمانت ہے۔
سفارشات
1. نظامِ تعلیم میں فکری اصلاح:
تعلیمی اداروں میں ایسے مضامین شامل کیے جائیں جو عقل، تحقیق، اور ایمان کے تعلق کو واضح کریں، تاکہ طلبہ خرافات اور توہمات سے محفوظ رہیں۔
2. علمائے کرام اور مبلغین کا کردار:
مساجد، دینی مدارس اور خطباتِ جمعہ میں توہم پرستی کے خلاف فکری و عملی رہنمائی کو فروغ دیا جائے۔ عوام کو قرآن و سنت کی بنیاد پر یہ باور کرایا جائے کہ انسان کی کامیابی و ناکامی صرف عمل اور قضا و قدر سے وابستہ ہے۔
3. میڈیا و ابلاغ کا مثبت استعمال:
الیکٹرانک و سوشل میڈیا کو معاشرتی اصلاح کے لیے مؤثر انداز میں استعمال کیا جائے۔ توہمات پر مبنی ڈراموں، اشتہارات اور توجہ حاصل کرنے والے جعلی عاملین کے بجائے علمی و اصلاحی پروگرام نشر کیے جائیں۔
4. تحقیقی مراکز اور سیمینارز:
جامعات اور دینی اداروں میں ایسے تحقیقی مراکز قائم کیے جائیں جو مختلف معاشرتی خرافات، بدعات اور توہمات کا علمی و سماجی تجزیہ کر کے ان کے ازالے کے لیے تجاویز مرتب کریں۔
5. خاندانی و سماجی تربیت:
گھریلو ماحول میں والدین بچوں کی فکری تربیت اس انداز سے کریں کہ ان کے اندر عقل، ایمان اور تحقیق کا توازن پیدا ہو
6. روحانی و فکری بیداری:
قرآن فہمی، ذکرِ الٰہی، اور فکری محاسبے کو زندگی کا حصہ بنایا جائے تاکہ ایمان مضبوط ہو اور انسان ہر قسم کے وہم، خوف اور غیر حقیقی تصورات سے نجات حاصل کرے۔
7. ریاستی و تعلیمی پالیسی میں شمولیت:
حکومت کو چاہیے کہ قومی نصاب میں عقائدِ صحیحہ کی اہمیت، اور توہم پرستی کے نقصانات کو شامل کرے تاکہ ایک متوازن، باایمان اور حقیقی شعور رکھنے والا معاشرہ تشکیل پا سکے۔
حوالہ جات  : 

